
● 4 июльдә Дәүләт Советында Россия Федерациясендә пенсия билгеләү һәм түләүгә кагылышлы аерым закон актларына үзгәрешләр кертү хакында федераль закон проектын камилләштерү максатыннан тәкъдимнәр әзерләү буенча стратегик сессия булды. Әлеге мәсьәлә буенча фикер алышу ТР Дәүләт Советы каршында эшләүче Иҗтимагый яшьләр палатасы һәм республиканың предприятиеләр һәм оешмалар яшьләре берлеге тәкъдиме белән оештырылды.
Стратегик сессия эшендә Дәүләт Советы депутатлары, Иҗтимагый яшьләр палатасы советы әгъзалары, эшче яшьләр һәм республиканың Яшь юристлар ассоциациясе әгъзалары катнашты.

Чарада катнашучылар бүген күтәрелгән мәсьәләнең бик тә җитди булуын, ил күләмендә актив рәвештә бу хакта фикер алышулар баруын искәрттеләр. Пенсия тармагына кертергә тәкъдим ителә торган аерым күрсәткечләрне кабат җентекләп тикшерү зарурлыгы хакында әйтеп, яшьләр өчен эш урыннары булдыруда өстәмә комплекслы чаралар күрү, хезмәт хакларын индексацияләү, һөнәри берлекләрнең ролен арттыру хакында да фикер алыштылар. 

Дәүләт Советының Социаль сәясәт комитеты рәисе Светлана Захарова сессиядә катнашучыларны  конструктив сөйләшүгә чакырды. "Тәкъдим ителгән үзгәрешләр безнең пенсионерларның тормыш-көнкүреш дәрәҗәсен яхшырту ниятеннән кертелә. Без пенсияләрнең кимүенә юл куя алмыйбыз.  Бу - пенсия реформасы тугел, бәлки пенсия тармагына кайбер үзгәрешләр кертү генә.  Карала торган закон проекты кабул ителүгә безнең гражданнарның  тормыш дәрәҗәсен күтәрә торган  норматив закон актлары да кабул ителергә тиеш. Шул исәптән яшьләр тормышына да кагылышлы", - дип саный парламентарий. 

Депутатлар яшьләр белән бергәләп стратегик сессиянең көн кадагында торган мәсьәләләр - пенсия реформасының ирләрнең һәм хатын-кызларның  яшь параметры, пенсия күләмен арттыру, пенсия балларын туплау хакында да фикер алыштылар.

● 11 июльдә ТР Дәүләт Советы Рәисе урынбасары, Татарстан Журналистлар берлеге рәисе Римма Ратникова "Алтын Каләм - 2018" дип аталган балалар һәм яшүсмерләр матбугаты респудлика фестиваленең финал этабын ачуда катнашты. Әлеге тантана Казанның Елга портында үтте, шуннан фестивальдә катнашучылар "Павел Миронов" теплоходында Болгар-Свияжск-Алабуга маршруты буйлап өч көнлек эш сәфәренә киттеләр.
Фестивальне оештыручыларга, анда катнашучыларга һәм аларның остазларына мөрәҗәгатьитеп, Римма Ратникова 1996 елдан бирле үткәрелеп килүче фестивальнең сәләтле балаларны берләштерүен билгеләп үтте. "Фестиваль республика журналистикасының күренекле вәкилләре белән танышу, үзара дуслашу, аралашу һәм тәҗрибә уртаклашу мөмкинлеге бирә, - диде ул. - Аның зона этапларын үтеп, сез үзегезнең нәрсәгә сәләтле булуыгызны исбатладыгыз инде. Әлбәттә, киләчәктә барыгыз да журналист булып китмәс, әмма фестивальдә катнашу дәверендә туплаган белемнәрегез, тәҗрибәгез һәрвакыт кирәк булачак, ә бүген башланачак сәфәр дөньяга һәм тормышка карашыгызны киңәйтәчәк".

Булачак каләм әһелләренә шулай ук ТР Яшьләр эшләре буенча министры Ламир Фәттахов, "Ватаным Татарстан" газетасы редакторы Миңназыйм Сәфәров, КФУның Югары Журналистика мәктәбе директоры Леонид Толчинский һәм башкалар үз теләкләрен әйттеләр.

● 24 августта Татарстан Республикасы Дәүләт Советының Мәгариф, мәдәният, фән һәм милли мәсьәләләр комитеты рәисе Разил Вәлиев Төркиянең Анталия шәһәре татар диаспорасы активистларына татар телен өйрәнү буенча Татарстан методикасын тәкъдим итте. Бу хакта депутат Төркиядән килгән ватандашлар белән очрашуда әйтте.

Төркия татарлары Анталиядә 2 мең чамасы татар яшәвен, үз балаларын милли традицияләр буенча тәрбияләргә теләүче күпбалалы гаиләләр күп булуын әйткән.

Разил Вәлиев сүзләренчә, чит илләрнең алдынгы тәҗрибәсенә нигезендә, Татарстанда татар телен өйрәнү методикасы эшләнгән. Ул бу алымны ватандашларына яшь буын белән эшләүдә кулланырга киңәш итте.

Төркия белән Татарстанны туганлык җепләре бәйли, Казан белән Анталия тугандаш шәһәрләр, диде депутат. Анталия - татарстанлылар арасында популяр туристик юнәлеш, дип искә алды ул.

«Дуслык бер яклы гына була алмый. Россия белән Төркия арасындагы мөнәсәбәтләр суынганда да, Татарстан сезнең ил белән дуслыгын өзмәде», – диде Татарстан Республикасы Дәүләт Советы комитеты рәисе.

Татар диаспорасы әгъзалары быел Анталиядә беренче тапкыр Сабан туе үткәрелүен, 25 августта Муса Җәлилне искә алачакларын сөйләделәр.

● 28 августта Татарстан Язучылар берлегендә күренекле драматург һәм җәмәгать эшлеклесе, Татарстанның халык язучысы, 1985-1990 елларда Татарстан АССР Югары Советы депутаты, 1995-2012 елларда ТР Дәүләт Советы депутаты булган Туфан Миңнуллинны искә алдылар.
Мәртәбәле чарада Дәүләт Советының профиль комитетлары рәисләре Разил Вәлиев һәм Марат Галиев, Россия Дәүләт Думасы депутаты Фатыйх Сибагатуллин,  төрле елларда  парламентта Туфан Миннуллин белән бергә эшләгән шәхесләр  Фәндәс Сафиуллин, Индус Таһиров, Сүрия Усманова, Спас районы башлыгы Камил Нугаев, танылган әдипләребез  Гәрәй Рәхим һәм Марсель Галиев, шулай ук халкыбызның мәшһүр артистлары катнашты.  Туфан Миңнуллинның кызы Әлфия Миңнуллина-Юнысова үзенең хәләл җефете – Корбангали әфәнде һәм улы Данияр белән килгән иде.

Туфан Миңнуллин турында истәлекләр уртаклашу чәй өстәле янында, артистларның чыгышлары белән үрелеп барды.

“Без Туфан ага белән 45 ел аралашып яшәдек. Кешенең бөеклеген еллар үткән саен аңлыйсың, Туфан Миңнуллинның шәхесе һәм иҗаты киләчәктә әле тагын да зуррак бәя алачак”, - дип белдерде кичәне алып бару вазифасын үз өстенә алган  Дәүләт Советының Мәгариф, фән, мәдәният һәм милли мәсьәләләр комитеты рәисе, Татарстанның халык шагыйре Разил Вәлиев.  -Бүгенге көндә Туфан - иң җитмәгән кеше. Туфан кирәкле сүзне иң кирәкле моментта әйтә белә иде. Үтемле итеп әйтә иде. Минем аны искә алмый калган көнем юктыр..."

Татарстан Язучылар берлеге рәисе Данил Салихов Туфан Миңнуллинның Язучылар берлеге эшчәнлегенә, берлеккә әлеге бинаны алу һәм ремонтлауга да зур өлеш керткәнен искәртте. “Туфан абыйның дәүләт һәм җәмәгать эшлеклесе буларак башкарган эшләре бәяләп бетергесез, без аның иҗади мирасын да, шәхес буларак та истәлеген сакларга тиеш”, - диде ул һәм шәхсән  үзе тарафыннан Биектау районының Кече Битаман авылында Туфан Миңнуллин исемендәге Бөтенроссия драматурглар семинары оештыруын әйтте. Аны ике елга бер тапкыр үткәрү планлаштырыла. Данил Салихов мәҗлес кунакларын киләсе елда булачак II семинарга алдан ук чакырып куйды.

- Татарга Туфан җитми! - диде Камил Нугаев, соңгы вакытта тел тирәсендә барган ыгы-зыгылы вакыйгаларга ишарә итеп. - Без ун ел дәвамында сессияләрдә Туфан абый белән янәшә утырып эшләдек.  Район башлыкларының хәлләрен аңлый иде ул, егетләр,  әйтәсе килгән фикерләрегезне мина әйтегез, мин үз чыгышымда  аларны искә алырмын, дия иде. Авыл тормышына кагылышлы бер генә мәсьәлә дә ят түгел иде аңа.

Дәүләт Думасы депутаты Фатыйх Сибагатуллин үзенең Нурлат районы башлыгы булып эшләгән чорларда Туфан абый белән очрашуларын, гамьле әңгәмәләрне искә алды.

Сурия Усманова исә Туфан Миңнуллин белән  Кече парламентта  бергә эшләгән вакытларны бәян итте. "Биш ел бергә эшләдек, эш көнебез Туфан Миңнуллин, Фәндәс Сафиуллин кебек олуг шәхесләр белән киңәш-табыш итүдән башлана иде, - диде ул. - Күтәрелгән мәсьәләләрнең 95 проценты  халкыбыз, телебез, мәдәниятебез хакында була иде".

Фәндәс Сафиуллин, Туфан - минем фикердәшем, көрәштәшем иде, дип белдерде.  Бергә эш сәфәрләрендә йөргән чакларны сагынып искә алды.

Парламентның Икътисад, инвестицияләр һәм эшкуарлык комитеты рәисе Марат Галиев исә Туфан Миңнуллинның бер чакырылыш дәвамында ул җитәләгән комитета эшләвен, язучының икътисади проблемаларны хәл иткәндә саллы фикерләр әйтүен, законнар язганда аларны ничек тә халыкка якынрак итәргә тырышуы хакында сөйләде. "Туксанынчы елларда  җиргә, шәхси милеккә кагылышлы законнар әзерләнде, - диде ул. - Бәхәсле мәсьәләләр күп булды. Хәтеремдә, Җир кодексын тикшерәбез, халыкка җир пайлары бирү хакында сөйләшәбез. Залда  киеренкелек. Шулчак Туфан торды да, 30 нчы елларда халыкны колхозга куып кертеп булмаган, инде бүген кыйнап та колхозлардан чыгарып булмый, дип сүз башлады.  Киеренкелек бетте,  фикер алышу китте. Ул катлаулы икътисади мәсьәләләрне  гади итеп аңлата белә иде. Бәлки бу аның беренче сайлаган һөнәре хисапчы булудан килгәндер. Туфанның безнең комитетта  эшләве, дөресен әйтим, безнең өчен бик кулай булды".

● 29 августта ТР Дәүләт Советының Социаль сәясәт комитеты рәисе, "Бердәм Россия" партиясенең Татарстандагы тарафдарлары лидеры Светлана Захарова Россия Президенты Владимир Путинның телемөрәҗәгатен шәрехләде.
Владимир Путинның бүгенге мөрәҗәгатендә илебез халкына хөрмәт һәм Россиянең пенсия тармагында килеп чыккан хәлләргә карата борчылу хисләре чагыла иде, дип саный Светлана Захарова. «Чыгыш әзерлекле һәм нигезле булды. Безнең очрашуларда, бәхәсләрдә яңгыраган фикерләр мөрәҗәгатьтә чагылыш тапкан. Моннан тыш, Президент россиялеләрне социаль яклау өчен өстәмә чаралар да тәкъдим итә», – дип билгеләп үтте Дәүләт Советының Социаль сәясәт комитеты рәисе.

 «Пенсия яшенең вариантлары, пенсиягә алдан чыгу мөмкинлеге, шул исәптән күп балалы аналарга кагылышлысы да, эш бирүчеләргә стимул бирү, ташламаларны саклау,  яңа закон буенча пенсиягә чыгучыларга  күчеш чорын бирү, авыл халкына бирелә торган өстәмәләр  – барысы да бик мөһим. Бу чаралар һәммәсе дә законда язылачак. Ягъни алар гарантияләнгән», – дип басым ясады Светлана Захарова.

Исегезгә төшерәбез, июль башыннан "Бердәм Россия" төбәкләрдә 30 меңнән артыграк кеше катнашында пенсия тармагында булачак үзгәрешләр буенча 400 дән артык очрашу уздырды. Әлеге чараларда экспертлар, иҗтимагый оешмалардан вәкилләр катнашты. Йөз меңләгән кеше бу нисбәттән үз фикерләрен белдерә алды. Әлеге фикер алышулар нәтиҗәсендә мең ярымнан артыграк тәкъдим керде. 

Тәкъдимнәр якын арада РФ ФС Дәүләт Думасына закон проектына төзәтмә рәвешендә кертеләчәк, дип белдерде Владимир Путин үзенең телемөрәҗәгатендә.

